
 � Ordu hər bir dövlətin mühüm atributlarından biri, 

təhlükəsizlik sisteminin əsasıdır. Hər bir müstəqil dövlətin 
qarşıya qoyduğu prioritet vəzifələrdən biri də öz ordusunu 
yaratmaq və inkişaf etdirmək, onun döyüş qabiliyyətini 
artırmaqdır. Çünki güclü ordusu olmayan dövlətlər müstəqil 
siyasətlərini həyata keçirməkdə müəyyən çətinliklərlə qar-
şılaşırlar. Azərbaycanda  Milli Ordu quruculuğu sahəsində 
qətiyyətli addımlar ulu öndər Heydər Əliyevin xalqın təkidli 
xahişi ilə yenidən Azərbaycan rəhbərliyinə gəlişindən 
sonra təşəkkül tapmışdır.  Ölkə ictimaiyyətinə də bəllidir 
ki, Azərbaycan dövlət müstəqilliyini bərpa etdikdən sonra 
ordu quruculuğu istiqamətində əsaslı islahatlar aparılma-
mışdı. Ayrı-ayrı şəxslərə xidmət edən silahlı qpuplaşmalar 
sərhədlərimizin qorunmasını unudaraq, soyğunçuluqla 
məşğul olurdular.

Qeyri-qanuni silahlı birləşmələr 
yerli özünümüdafiə batalyonları adı 
altında  ölkədə ciddi qarşıdurma ya-
ratmışdılar. Lakin Heydər Əliyevin  
müstəqil Azərbaycan rəhbərliyinə 
qayıdışından sonra  bütün 
pərakəndə halların qarşısı alındı və 
respublikamızda ordu quruculuğu 
sahəsində ardıcıl və sistemli şəkildə 
islahatlar aparıldı. 

Ulu öndərin siyasi xəttini 
layiqincə davam etdirən Prezident 
İlham Əliyev Milli Ordu quru-
culuğu istiqamətində fəaliyyətini 
daha da gücləndirdi, bunun da 
nəticəsində Silahlı Qüvvələrin 
tədricən həm kəmiyyət, həm də 
keyfiyyətcə komplektləşməsinə, 
güclənməsinə və formalaşmasına  
nail oldu. Bu gün Azərbaycan Silah-
lı Qüvvələri istənilən döyüş tapşırı-
ğını yerinə yetirməyə qadirdir. Or-
dumuzun gündən-günə güclənməsi, 

mətinləşməsi  nəticəsində  müxtəlif 
xarici dövlətlərin silahlı qüvvələri 
Azərbaycan Ordusu ilə əməkdaşlığa 
marağını getdikcə artırır. Ötən illərə 
nəzər saldıqda, bir daha aydın olur 
ki, bu illər  ərzində Azərbaycan 
Ordusu böyük bir inkişaf mərhələsi 
keçmişdir. Bu il aprel ayında 
Ermənistan silahlı qüvvələri 
tərəfindən törədilən  növbəti 
təxribat zamanı baş verən dördgün-
lük müharibədə Azərbaycan Ordusu 
nəyə qadir olduğunu təsdiqlədi. 
Bu il iyulun 10-da Azərbaycan 
Respublikasının Prezidenti İlham 
Əliyevin sədrliyi ilə  keçirilən 
Nazirlər Kabinetinin 2016-cı ilin 
birinci yarısının sosial-iqtisadi 
inkişafının yekunlarına və qarşıda 
duran vəzifələrə həsr olunan icla-
sında da dövlətimizin başçısı ordu 
quruçuluğu məsələsinə münasibət 
bildirərkən, hərbi potensialımı-
zın daha da  gücləndiriləcəyini 
söyləmişdir: “Aprel döyüşləri bir 

daha onu göstərib ki, biz düzgün 
siyasət aparırdıq və aparırıq. Bu 
gün hər kəs görür ki, Azərbaycan 
Ordusu həm texniki təchizat, həm 
döyüş qabiliyyəti baxımından 
dünya miqyasında güclü ordular 
sırasındadır. Bu gün Azərbaycan 
Ordusu istənilən hərbi vəzifəni icra 
edə bilər. Biz sadəcə olaraq, hələ 
də ümid edirik ki, bu münaqişə 

sülh yolu ilə həll oluna bilər və 
ümidlərimiz bir qədər artıb”. 

Dövlətimizin başçısı bundan 
sonra da  hərbi potensialımızın 
gücləndirilməsinin  prioritet olaraq 
qalacağını vurğulamışdır. Qeyd 
etmişdir ki,  aprel hadisələrindən 
sonra çox ciddi əlavə tədbirlər gö-
rülüb. Bizim döyüş qabiliyyətimiz 
böyük dərəcədə artıb, daha da 
artacaq: “Biz ən müasir texnika, 
silah-sursat alırıq. Əlbəttə ki, bu, 
bizim gücümüzü artırır və danı-
şıqlar prosesində mövqelərimizi 
gücləndirir. Ona görə artıq uzun 
illər ərzində apardığımız siyasət öz 
səmərəliliyini təsdiq etdi. Bun-
dan sonra hərbi potensialımızın 
gücləndirilməsi, ordu quruculuğu 
prosesi daha da sürətlə getməlidir. 
Həm yerli istehsal daha da art-
malıdır və artacaq, bu gün artıq 
Azərbaycanın çox güclü hərbi 
sənayesi vardır, – həm də ən 
qabaqcıl texnologiyaya malik olan 

silahlar alınır və alınacaq”.
Son illər ölkəmizdə keçiril-

miş hərbi paradlar Azərbaycan 
Ordusunun gücünü göstərmişdir. 
Son iki hərbi parad yüksək döyüş 
hazırlığının nümayişi kimi yadda 
qaldı. 2008-ci ilin hərbi paradı həm 
ölkə, həm də dünya ictimaiyyəti 
tərəfindən böyük maraqla qarşı-
lanmışdır. Üç il sonra – 2011-ci 
ildə keçirilən parad isə həmin 
təəssüratı daha da gücləndirdi. 
Həm Azərbaycan, əhalisi, həm də 
beynəlxalq ictimaiyyət ölkəmizdə 
olan ən yeni texnikaları gördü və bu 
texnikaların Azərbaycan hərbi qul-
luqçuları tərəfindən peşəkarcasına 

idarə olunmasına şahidlik etdi. Bir 
daha aydın oldu ki, Azərbaycan 
özünün etibarlı müdafiəsi üçün artıq 
bütün müasir hərbi texnikalara və 
peşəkar hərbi kadrlara malikdir. 

Dünyanı maliyyə-iqtisadi 
böhranı bürüməsinə baxmayaraq, 
Azərbaycanın iqtisadiyyatı ar-
tır, maliyyə imkanları genişlənir. 
Dövlət büdcəsinin əsas xərclərinin 

hərbi məqsədlərə sərf olunma-
sı ölkəmizdə ordu quruculuğu 
prosesinə çox böyük diqqət 
göstərilməsindən xəbər verir. Bu da 
təbiidir. Çünki  müharibə şəraitində 
yaşayan bir ölkə üçün bu, çox 
vacibdir. Son illər ordu quruculu-
ğu sahəsində əldə olunan uğurlar 
Nazirlər Kabinetinin 2016-cı ilin 
birinci yarısının sosial-iqtisadi inki-
şafının yekunlarına və qarşıda duran 
vəzifələrə həsr olunan iclasında da  
səsləndirilən faktlar əsasında öz 
əksini tapmışdır.

Qeyd olunmuşdur ki, ölkənin 
müdafiə qüdrətinin yüksəldilməsi 
məqsədilə, cari ildə də bir sıra yeni 

növ müdafiə təyinatlı məmulatların 
yaradılması və istehsalının 
mənimsənilməsi istiqamətində 
intensiv işlər aparılmışdır. Belə ki, 
cari ildə icrasına başlanmış keçid 
layihələr davam etdirilir. Həmçinin 
istismara verilməsi nəzərdə tutulan 
7 müəssisədə  40x46 mm-lik “Re-
volver” tipli qumbaraatanın,  40x46 
mm-lik lüləaltı və “Revolver” tipli 

qumbaraatanlar üçün döyüş sursat-
larının, RPQ-7V2 tipli tank əleyhinə 
əl qumbaraatanı üçün 4 növ qumba-
ralı atəş yığımlarının, M-6 və M-12 
tipli mina partladıcılarının, 23, 30 
və 40 mm-lik avtomatik topların və 
qumbaraatanların döyüş sursatları 
üçün müxtəlif növ partladıcıların, 
100, 122, 130, 152, eləcə də NATO 
standartlarına uyğun 155 mm-lik 
artilleriya və 125 mm-lik tank 
topları üçün mərmilərin və onların 
gilizlərinin, 5,45 mm-dən 30 mm 
də daxil olmaqla, atıcı silahlar və 
kiçikçaplı avtomatik toplar üçün 
lülələrin istehsalı üzrə işlər başa 
çatmaq üzrədir. 

Həmçinin qeyd olunmuşdur 
ki, artıq Azərbaycan  Müdafiə 
Sənayesi Nazirliyinin müəssisələri 
beynəlxalq bazarlara çıxaraq, 
müxtəlif tenderlərin qalibi elan 
olunmuşlar. Bu da ölkəmizdə 
istehsal olunan hərbi təyinatlı 
məmulatların keyfiyyətini və 
beynəlxalq standartlara uy-
ğunluğunu təsdiq edir. Bunun 

nəticəsində müxtəlif növ müdafiə 
təyinatlı məmulatların ixracı üzrə 
müqavilələr bağlanmış və icrasına 
başlanmışdır. Qürurverici haldır ki, 
ixrac edilən məmulatlar sırasında 
bütün növ döyüş sursatları, müasir 
atıcı silahlar, snayper tüfəngləri, 
pilotsuz uçuş aparatları və digərləri 
də vardır. Hazırda Müdafiə Sənayesi 
Nazirliyinin  Amerika Birləşmiş 
Ştatları, Avropa, Asiya və Afrikanın 
bir sıra dövlətləri ilə sıx əməkdaşlıq 
etməsi ölkəmizdə istehsal olunan 
hərbi məqəsədli silah-sursatlara 
marağın atrmasından xəbər verir. 
Son məlumata görə, bu istiqamətdə 
bağlanan müqavilələrin dəyəri 106 
milyon ABŞ dolları təşkil edir.

Son illər ərzində ən yüksək 
standartlara cavab verən texnika 
və silah-sursatın əldə olunması Si-
lahlı Qüvvələrimizi  maddi-texniki 
təchizat baxımından güclü ordular 
sırasına qoşub. Hazırda Silahlı 
Qüvvələrimiz yüksək dəqiqliyə və 
çox böyük dağıdıcı qüvvəyə malik 

olan hərbi silahlardan istifadə edir. 
Ordu quruculuğu sahəsində diqqət 
çəkən yeniliklərdən biri də son 
illər əsgərlərin hərbi hissələrdə 
mülki işlərə cəlb olunmamasıdır. 
Artıq bu işləri  əsgərlərin əvəzinə 
mülki vətəndaşlar yerinə yetirirlər. 
Bu, həm yeni iş yerlərinin yara-
dılmasında, həm də əsgərlərin 
yalnız hərbi xidmətlərini qayda-
sınca yerinə yetirməsində böyük 
rol oynayır. Əsgərin vəzifəsi, ilk 
növbədə, orduda xidmət etmək və 
öz peşəkarlığını artırmaqdır. Bu 
proqram çərçivəsində artıq minlərlə 
mülki şəxs hərbi hissələrdə işləyir 
və əmək haqqı alır.

Son illər ərzində Azərbaycan 
Silahlı Qüvvələrinin beynəlxalq 
əlaqələri xeyli genişlənmiş və 
keyfiyyətcə yeni mərhələyə qədəm 

qoymuşdur. Bu gün ordumuzun 
NATO standardlarına uyğunlaş-
dırılmasının  yüksək səviyyədə 
aparılması da bundan xəbər verir. 
Məlum olduğu kimi, respublikamız 
1994-cü il mayın 4-də NATO-nun 
“Sülh Naminə Tərəfdaşlıq” Proq-
ramına qoşulub. Hər il Azərbaycan 
Respublikası ilə NATO arasında 
fərdi əlaqələndirmə proqramı 
hazırlanır və təsdiq edilir. Proq-
rama əsasən, Azərbaycan Silahlı 
Qüvvələrinin nümayəndələri 
NATO-nun hərbi məktəbləri, 
kollecləri və başqa struktur-
larında keçirilən sülhməramlı 
kurslarda, Avropa qurumları ilə 
birlikdə təhlükəsizlik sahəsində 
əməkdaşlıq, adi silahlara nəzarət, 
böhran vəziyyətini idarəetmə, ətraf 
mühitin mühafizəsi, inteqrasiya 
proseslərinin genişləndirilməsi və 
digər tədbirlərdə iştirak edirlər. 
Azərbaycan sülhməramlılarının 
bundan əvvəl Kosovoda, İraqda, ha-
zırda isə Əfqanıstanda NATO-nun, 

koalisiya qüvvələrinin tərkibində öz 
missiyalarının layiqincə və yüksək 
peşəkarlıqla yerinə yetirmələri 
NATO komandanlığı tərəfindən də 
yüksək qiymətləndirilir. 

Hərbçilərimiz NATO kurslarına 
göndərilməklə həm peşəkarlıqlarını 
artırır, həm də hərbi yenilikləri 
öyrənirlər. Eyni zamanda, 
Azərbaycanda ali hərbi məktəblər 
sisteminin  tədris prosesinin NATO- 
ya üzv olan ölkələrin hərbi təhsil 
sisteminin üstünlüklərinə uyğun 
olaraq qurulması öz nəticəsini 
tədricən göstərməkdədir.

Hazırda Azərbaycan Ordusu 
Qafqazın ən güclü ordusudur.  Artıq  
beynəlxalq hərbi təşkilatlar da öz 
hesabatlarında bunu  etiraf edirlər.

Əliqismət BƏDƏLOV, 
“Xalq qəzeti”

Ordun varsa, yurdun var
Əsası ulu öndər Heydər Əliyev tərəfindən qoyulan ordu 

quruculuğu prosesi bu gün uğurla davam etdirilir

Tam əminliklə deyə bilərəm ki, Azərbaycan Ordusu 
güclü ordular sırasındadır. Ordumuzun döyüş 
qabiliyyəti artır, mənəvi-psixoloji vəziyyət çox müsbətdir, 
vətənpərvərlik ruhu, nizam-intizam yüksək səviyyədədir. 
Mən son illər dəfələrlə bəyan etmişdim ki, Azərbaycan 
ordusu dünya miqyasında güclü ordular sırasındadır və 
aprel döyüşləri bunu bir daha sübut etdi.

İlham ƏLİYEV 
Azərbaycan Respublikasının Prezidenti

 � İrəvanda üsyan hadisəsinə 
təəccüblənmirlər. Zatən ermənilər uzun illərdir 
ki, qan tökməkdən başqa bir işlə məşğul olmur-
lar. Lakin bu dəfə hədəf özləri oldu. Bir qrup 
radikal müxalifətçi İrəvanın ən böyük rayonu 
olan Erebunidəki polis alayına hücum edərək bir 
nəfəri öldürüb, 8 polisi girov götürdülər. Sonradan 
onların 3-ü azad edildi. Etirazçılar S.Sarkisyanın 
istefası və həbsdə olan müxalifətçi J.Səfilyanın 
azadlığa buraxılmasını tələb edirdilər. Nəticəsindən 
asılı olmayaraq bu hadisələr siyasi proses kimi 
maraq doğurur.

Bir sıra dairələr 
Ermənistanda demokratiyanın 
mövcudluğundan, söz azadlı-
ğından, insan haqlarına əməl 
olunmasından ağızdolusu 
danışırlar. Müxaliflərin bu eti-
razı isə sübut edir ki, erməni 
əhalisinin dinc yolla siyasi 
fəaliyyət göstərmək imkanları 
minimuma bərabərdir. Müxa-
lif qüvvələr bəyan edirlər ki, 
silahlı mübarizədən başqa yol-
ları qalmayıb. Bəs söz azadlı-
ğı, siyasi fəaliyyət sərbəstliyi, 
demokratik idarəetmə, insan 
hüquqlarına əməl olunması ilə 
bağlı İrəvanın bəlağətli sözləri 
və beynəlxalq təşkilatların 
təntənəli hesabatları bu 
həqiqətin harasında yer alıb? 
Heç bir yerində, çünki hamısı 
cəfəngiyatdır. Bunu Erebuni 
olayı əyani şəkildə təsdiq edir. 
Ona geniş nəzər salaq.

Boğulan demokratiya: 
rəsmi İrəvanın və 
havadarların vicdanı 
fonunda

Ermənistanda gərginliyin 
artacağı gözlənilən idi. Ölkə 

rəhbərliyinin siyasətində 
ziddiyyətlər kifayət qədərdir 
və onların aradan qaldırılması 
üçün heç bir addım atılmır. 
Əksinə, meydana yeni-ye-
ni problemlər çıxır. Keçən 
ilin dekabrında keçirilən 
referendum vəziyyəti daha 
da ağırlaşdırdı. Prezident 
S.Sarkisyan konstitusiyaya 
dəyişikliyi nəzərdə tutan 
həmin tədbiri dövlətçiliyi 
möhkəmləndirməklə 
əlaqələndirirdi. Onun fikrinə 
görə, Ermənistanda mövcud 
olan yarımprezident üsul-
idarəsini dəyişmək, konk-
ret olaraq parlament idarə 
sisteminə keçmək gərəkdir.

Müxalifətin əksər hissəsi 
isə başqa cür düşünür. Onlar 
hesab edirlər ki, konsti-
tusiyaya edilən dəyişiklik 
S.Sarkisyanın rəhbərlik 
etdiyi Respublika Partiyasının 
uzun müddət hakimiyyətdə 
olmasına xidmət edir. Bir 
neçə aydır ki, bu məsələ 
ilə bağlı müxalifətin radi-
kal qanadı ilə hakimiyyət 
arasında çəkişmələr gedir. 
S.Sarkisyanın konstitusiya 

islahatlarına yalnız radikal 
müxalifət etiraz etmir. Lakin 
radikallar zor tətbiq etməklə 
hakimiyyəti dəyişməyin müm-
künlüyünü irəli sürürlər.

Bu aspektdə “Yeni 
Ermənistan” adlanan müxalif 
hərəkatın lideri Jirayr Səfilyan 
daha sərt mövqe tutur. O 
əmindir ki, ölkədə vəziyyəti 

ancaq “silahlı üsyan” yolu 
ilə dəyişmək olar. Çünki 
S.Sarkisyan hakimiyyəti 
dinc yolların hamısını bağla-
yıb. J.Səfilyanın tərəfdarları 
“Təsis parlamenti” yaradaraq 
hakimiyyəti ələ alıb islahat-
lar həyata keçirmək məqsədi 
güdürlər.

İyun ayının 20-də 
Ermənistan polisi J.Səfilyanı 
qanunsuz silah saxladığına və 
qarışıqlıq yaratmaq istədiyinə 
görə həbs edib. Buna etiraz 
olaraq iyulun 17-də səhər 
saatlarında “Təsis parlamenti” 
tərəfdarları İrəvanın Erebuni 
rayonunun polis alayını ələ 
keçiriblər. Atışma nəticəsində 
1 polis həlak olub, 8 nəfər po-
lis üsyançılar tərəfindən girov 
götürülüb. Onların sırasında 
Ermənistan polis rəisinin müa-
vini V.Yeqiazaryan və İrəvan 

şəhər polis idarəsi rəisinin 
müavini V.Osipyan da var.

J.Səfilyanın tərəfdarları 
bəyanat yayıblar ki, liderləri 
azad olunmalı və S.Sarkisyan 
istefa verməlidir. Onlar 
müdafiə xətti qurublar. 
Hüquq-mühafizə orqanla-
rı isə ərazini mühasirəyə 
alaraq ətraf evlərdən əhalini 

köçürüblər.
Rusiyanın “Ria Novosti” 

və “İnterfax” informasiya 
agentliklərinin yaydıqları 
məlumatlara görə, hakimiyyət 
yaranmış vəziyyəti ciddi qəbul 
edir, lakin onu üsyan adlan-
dırmır. Buna baxmayaraq, 
artıq 200-dən çox insanın həbs 
edildiyi haqqında məlumatlar 
yayılıb.

Qarşıdurmadan 
xaosa: Ermənistan öz 
ampluasında

Hadisələrin necə so-
nuclanmasından asılı ol-
mayaraq, yaranmış sosi-
al-siyasi vəziyyət bir sıra 
aspektlərdə maraq doğurur. 
Hər şeydən əvvəl, etirazçı-
ların arqumentləri diqqəti 
çəkir. Onlar Ermənistan 

hakimiyyətini rüşvətxorluqda, 
korrupsiya əməllərində, 
hakimiyyəti zəbt etməkdə 
və Dağlıq Qarabağda ap-
rel ayındakı müharibədə 
zəiflik göstərməkdə ittiham 
edir, bütün bunlarda birbaşa 
S.Sarkisyan iqtidarını günah-
landırırlar.

“Təsis parlamenti”nin 

üzvləri S.Sarkisyanın region-
çuluq prinsipi ilə ölkəni idarə 
etdiyini ifadə edirlər. Kadrlar 
əsas olaraq həmin şərtlərə 
görə seçilir. Ermənistanda 
bu üsul-idarə o dərəcədə ağır 
vəziyyət formalaşdırıb ki, 
S.Sarkisyan və tərəfdarları 
özlərinə ömürlük təminat 
arzusuna düşüblər. Konstitu-
siyada dəyişiklik də məhz bu 
məqsədə xidmət edir.

Buradan müxaliflər 
belə nəticə çıxarırlar ki, 
Ermənistan hakimiyyəti seçki 
yolu ilə dəyişikliyin olması 
imkanlarını heçə endirib. 
Ölkədə faktiki olaraq diktatura 
rejimi qurulub. Avtoritarizm 
yüksək səviyyəyə qalxıb. 
Beynəlxalq təşkilatların 
Ermənistanda söz azadlı-
ğı, insan azadlığı, müxalif 
siyasi fəaliyyətlə real olaraq 

məşğul olmaq, demokratiya 
prinsiplərinə əməl etmək kimi 
gəlişigözəl sözlər işlətməsinin 
heç bir əsası yoxdur. Buna 
görədir ki, müxalifətin əlacı 
silahlı üsyana qalıb.

Maraqlıdır ki, rəsmi 
İrəvanın havadarla-
rı məsələnin bu tərəfi ilə 
bağlı fikir bildirmirlər. 

Onlar Türkiyədə Ərdoğan 
hakimiyyətindən bol-
bol qərəzli danışır, lakin 
Ermənistanda baş vermiş si-
lahlı etirazın siyasi müstəvidə 
qiymətləndirilməsindən söz 
belə açmırlar. Azərbaycanda 
bir vaxtlar siyasi məhbus 
axtaranlar, söz azadlığının 
məhdudlaşdırılmasından 
dəm vuranlar, müxtəlif 
bölgələrdə milli azlıq prob-
lemi uydurmağa çalışanlar 
indi “Təsis parlamenti”nin 
nümayəndələrinin hüquqla-
rının pozulmasının qarşısını 
yalnız silahlı üsyanla ala 
biləcəklərinin və buna görə də 
bütün xalqı dirənişə çağır-
maqlarının arxasında duran 
səbəblərdən bəhs etmirlər. On-
lar İrəvanın “Azadlıq” meyda-
nında həbs edilən D.Sansaryan 
və A.Qukasyanı siyasi məhbus 

elan edəcəklərmi?
Fransanın xarici işlər 

naziri Ankaraya xəbərdarlıq 
etməyə çalışır ki, hərbi qiyam-
dan sonra təmizlik aparmasın 
(?!). Ancaq artıq İrəvanda 
siyasi hakimiyyət heç bir əsas 
olmadan yüzlərlə insanı mü-
xalif mövqeyinə görə saxlayır. 
Buna niyə reaksiya yoxdur?

Bütün bunlara rəğmən, 
Ermənistanda ciddi siyasi 
ziddiyyətlərin qabardığına 
şübhə yoxdur. Müxalifətin 
bir qismi silahlı yolla hansısa 
dəyişikliyə nail olmağı doğru 
saymır. Ancaq heç kəs həllini 
gözləyən siyasi problemlərin 
olduğunu da inkar etmir. 
Siyasətçilər Ermənistanda 
vəziyyəti kardinal surətdə 
yeniləşdirməyi zəruri sayır, 
hətta bir sıra hallarda iqti-
darı kəskin şəkildə tənqid 
atəşinə də tuturlar. Analitik 
İ.Muradyan Ermənistan 
hakimiyyətini “tayı-bərabəri 
olmayan axmaqlıqda--
idiotizmdə və milli maraqları 
satmaqda” ittiham edir.

Deməli, Ermənistan 
cəmiyyəti və siyasi 
hakimiyyətində böyük 
problemlər mövcuddur. 

Söhbət bir qrup radikal 
müxalifətçinin şıltaqlığından 
getmir. Proseslər radikal-
lıq istiqamətində daha da 
dərinləşə bilər. S.Sarkisyanın 
siyasi hakimiyyəti saxlamaq 
üçün sərt addımlar atması 
ehtimalının yüksək olduğunu 
nəzərə alsaq, Cənubi Qafqazın 
bu kiçik dövlətində qarı-
şıqlığın meydana çıxmasını 
proqnozlaşdırmaq olar. De-
mokratiya və sivil idarəetmə 
üsullarından çox-çox uzaq 
olan rəsmi İrəvan faktiki 
olaraq yalnız Ermənistanı 
deyil, bütövlükdə regionu 
çətin vəziyyətə salmaqdadır. 
Bunu onun havadarları da 
görməli və müvafiq tədbir 
görməlidirlər. Əks halda, 
təhlükəsizliyi təhdid edən ten-
densiyalar baş qaldıra bilər.

Beləliklə, İrəvanın bir 
rayonunda polis alayının 
silahlılar tərəfindən zəbt 
edilməsi özlüyündə lokal 
hadisədir. Lakin prosesin 
mahiyyəti, üsyançıların qoy-
duqları tələblər Ermənistanda 
ümumi vəziyyət fonunda 
xeyli dərəcədə təhlükəli təsir 
bağışlayır. Həmin kontekstdə 
olayın regional və qlobal 
miqyasda geosiyasi məzmun 
kəsb etməsi ehtimalı az deyil. 
Ermənistan onsuz da region 
üçün xaos mənbəyidir, son 
hadisələr onun bu aspektdəki 
“xidmətlərini” yeni səviyyəyə 
yüksəldə bilər. Bizcə, bö-
yük dövlətlər də bu məqam 
üzərində düşünməlidirlər.

